Skólanefnd Grunnskólans í Hveragerði

Fundur  skólanefndar Grunnskólans í Hveragerði haldinn í Grunnskólanum Hveragerði, 4. janúar 2008 kl. 17:00

Mættir voru undirritaðir: Ragnhildur Hjartardóttir, Helga Sigurðardóttir, Ellen Ýr Aðalsteinsdóttir, Róbert Hlöðversson, Anna Björg Níelsdóttir, Dagbjört Helga Guðmundsdóttir, Albert Sveinsson ,Inga Lóa Hannesdóttir, Lilja Guðmundsdóttir, Guðjón Sigurðsson og Páll Leó Jónsson sem ritaði fundargerð.
Sigurður Einarsson mætti ekki og boðaði ekki forföll.
Engar athugasemdir komu fram við fundarboð.

Formaður skólanefndar þakkaði nefndarmönnum gott samstarf á nýliðnu ári og óskaði þeim farsældar á nýju ári.

Dagskrá:

Skýrsla skólastjóra 

Niðurstöður samræmdra prófa

Skólastefna Hveragerðisbæjar

Bréf til kynningar

Önnur mál 

Skýrsla skólastjóra

Haustönn fer nú senn að ljúka og má fullyrða að skólastarfið hefur gengið vel í vetur.

Félagsstarf nemenda með miklum ágætum, frístundaskólinn gengið mjög vel og aðsókn að honum mikil. Strax eftir áramót framkvæmum við uppsetningu á nokkrum leiktækjum sem munu gera lóðina við hann mun skemmtilegri.

Jólamánuðurinn var annasamur og fjölbreyttur eins og verið hefur um árabil.
Lauk honum með hefðbundnum litlu jólum og kertadegi.

Sérstaka athygli vakti á litlu jólunum stórglæsileg frammistaða stórhljómsveitar Guðjóns Sigurðssonar. Hljómsveitin var mönnuð einvalaliði og öruggt má telja að hvergi á landinu tjalda menn öðru eins til á jóladansleik.
Úrslitakeppni söngvakeppni Samfés á Suðurlandi 2007.

Grunnskólinn í Hveragerði tók þátt í keppninni sem fram fór í Vogum á Vatnsleysuströnd. Þeir einstaklingar sem kepptu fyrir hönd skólans voru þau Katla Sigurðardóttir, Elvar Aron Hauksson, Chrissie Thelma Guðmundsdóttir og Jóhanna Eir Björnsdóttir nemendur í 9. og 10. bekk. Stóðu þau sig með ágætum þó að þau hafi ekki náð því að vinna sér sæti í aðalkeppninni. Þökkum við þeim og Páli Sveinssyni kennara kærlega fyrir vinnuna sem þau lögðu á sig til að taka þátt þannig að skólinn/félagsmiðstöðin okkar væri með.

Úrslitakeppni  Samfés – STÍLL 2007 í Smáranum Kópavogi

Grunnskólinn í Hveragerði var þátttakandi í keppninni í ár. Þeir  einstaklingar sem kepptu fyrir hönd skólans voru þær Ágústa Gísladóttir, Hjördís Jóhannsdóttir, Bylgja Jónsdóttir og Jóhanna Eir Björnsdóttir nemendur í 9. og 10. bekk.Okkar keppendur stóðu sig með prýði þó að þær ynnu ekki til verðlauna. Þökkum við þeim og leiðbeinanda þeirra, Þóru Sigurðardóttur kennara, kærlega fyrir alla þá vinnu sem þær lögðu á sig til að taka þátt fyrir skólann/félagsmiðstöðina okkar.
Afmælisgjöf
Miðvikudaginn 24. október afhentu, Aldís Hafsteinsdóttir bæjarstjóri og Robert Darling skólastjóri Tónlistarskóla Árnessýslu, skólanum vandað píanó að gjöf í tilefni af 60 ára afmæli skólans.

Þegar afhending hafði farið fram spiluðu þær Dagný Lísa Davíðsdóttir og Jóhanna Eir Björnsdóttir nokkur lög við góðar undirtektir. Afhendingin fór fram í miðrými skólans og voru margir nemendur og starfsmenn skólans viðstaddir þennan ánægjulega atburð. Færum við gefendum kærar þakkir fyrir gjöfina sem á eftir að verða mikið notuð í framtíðinni.

Dagur íslenskrar tungu, 16. nóvember.

Í Grunnskólanum í Hveragerði var dagur íslenskrar tungu haldinn hátíðlegur í ár eins og undanfarin ár. Umsjónarkennarar unnu vandaða dagskrá með nemendum og var útkoman glæsileg að vanda.

Nemendur sýndu afrakstur vinnunnar á skemmtun sem fram fór á sal skólans og úti í bæ.

Dagskrá nemenda á miðstigi byggði á söng og ljóðaflutningi. Alla vikuna höfðu nemendur verið að semja ljóð í tilefni af 60 ára afmæli skólans sem þeir fluttu á skemmtuninni og gáfu síðan út í ljóðabók. Voru mörg flott og skemmtileg ljóð flutt með upplestri og sum sungin. Nemendur sungu meðal annars Hveragerðislagið eftir Bergþóru Árnadóttur og málræktarlagið “Á íslensku má alltaf finna svar “sem hefur skapað sér sess sem lag dags íslenskrar tungu.

Aldís Hafsteinsdóttir bæjarstjóri heiðraði nemendur með nærveru sinni og hafði á orði hversu gaman hefði verið að vera með nemendum og upplifa með þeim það sem fram fór. Henni og skólastjórnendum var afhent eintak af ljóðabókinni.
Á yngsta stigi var dagskrá í salnum og byrjuðu allir á að syngja saman málræktarlagið áðurnefnda. Dagskráin samanstóð af kynningu á Hveragerðisskáldunum Kristjáni frá Djúpalæk og Jóhannesi úr Kötlum. Kynnar lásu upp æviágrip skáldanna og nemendur úr öllum bekkjum fluttu ljóð eftir þá, bæði sungin og leikin.

Á elsta stigi fóru nemendur ásamt kennurum sínum og “lásu ljóð út í vindinn.” Skáld bæjarins voru sett í öndvegi og var minning þeirra og skólans heiðruð með því að lesa ljóð eftir þau í Frumskógum og Bláskógum sem eru skáldagötur bæjarins. Samlestur allra bekkja á elsta stigi var síðan í skrúðgarðinum.
Morgunsöngur

Sá skemmtilegi siður hefur verið tekinn upp af umsjónakennurum yngsta stigs að hafa samsöng á sal á mánudagsmorgnum kl. 10:20. Nemendur syngja lög sem þeir hafa verið að syngja með kennara sínum svo og lög sem þeir hafa verið að syngja í tónmennt. 
Árshátíð elsta stigs

Miðvikudaginn 21. nóvember var árshátíð elsta stigs haldin í Grunnskólanum. Húsið opnaði kl. 19:00 og kl. 19:30 hófst borðhald þar sem boðið var upp á fjölbreyttan og spennandi matseðil.
Að loknu borðhaldi var boðið upp á skemmtiatriði, kennaragrín og tónlistaratriði. Þegar skemmtidagskránni lauk hófst dansleikur sem stóð til kl. 24:00 fyrir 8. – 10. bekk en til kl. 23:00 fyrir nemendur 7. bekkjar sem voru gestir á árshátíðinni. 
Fyrir dansi spilaði hljómsveitin Ljósmundur. Sveitin er skipuð Hvergerðingunum, Sævari, Heimi, Páli, Einari og Magna sem allir spila eða hafa spilað í þjóðkunnum hljómsveitum, Á móti sól, Menn í svörtum fötum og Landi og sonum. Árshátíðin fór vel fram og var nemendum og skólanum til sóma.

Foreldrum sem aðstoðuðu við borðhaldið færum við kærar þakkir og síðast en ekki síst nemendum og tónlistarmönnum fyrir frábæra skemmtun og framkomu.

Forvarnadagurinn – Taktu þátt! Hvert ár skiptir máli.

Forvarnadagurinn var 21. nóvember en þar sem árshátíð elsta stigs var sama dag þá var dagurinn færður til 23. nóvember. Örn Guðnason sem er framkvæmdastjóri Ungmennafélagsins Selfoss og stjórnarmaður í Ungmennafélagi Íslands kom og ræddi við nemendur um gildi þess að taka þátt í skipulögðu íþrótta- og æskulýðsstarfi. Síðan horfðu nemendur á myndband um forvarnadaginn og fóru í verkefnavinnu sem þeir unnu í hópum. Ratleikur sem gerður var í tilefni af deginum og leystur var á netinu var að endingu afhentur.
Niðurstöður samræmdra prófa.

Skólastjóri fór yfir helstu niðurstöður og gerði grein fyrir þeim.
Skólastefna Hveragerðisbæjar

Formaður skólanefndar sagði fundarmönnum frá þeirri vinnu sem fram hefur farið á haustmánuðum. Vel hefur miðað og stefnir í að tímaáætlanir munu standast.
Skólanefnd mun fjalla um þau drög sem til eru á næsta fundi sínum.
Bréf lögð fram til kynningar

Bréf menntamálaráðuneytisins þar sem fjallað er um að óheimilt sé að skipuleggja ferðir í tengslum við fermingarfræðslu á skólatíma.

Lagt fram til kynningar.
Önnur mál.
Albert Sveinsson vakti athygli á öryggismálum sundlaugar í tengslum við nýskeð klóróhapp. Einnig hvort ekki væri rétt að upplýsa skólastjórnendur um óhöpp af þessu tagi og athugasemdir frá vinnueftirlitinu.
Trúnaðarmál.

Fært til bókar í trúnaðarbók

Fleira ekki gert og fundi slitið kl. 17:40
